The IFLA Internet Manifesto prepared by  IFLA/FAIFE 

Approved by the Governing Board of IFLA 27 March 2002 

The Hague, Netherlands. 

Proclaimed by IFLA 1 May 2002. 

Adopted on Council meeting of the 68th IFLA General Conference and Council, August 23rd 2002, Glasgow, Scotland 

http://www.ifla.org/III/misc/im-e.htm 

Translated into Georgian by Teimuraz Chkhenkeli in 2004 

იფლას მანიფესტი ინტერნეტის შესახებ 
ეს მანიფესტი მომზადებულია ინფორმაციასთან თავისუფალი დაშვებისა და აზრის გამოხატვის თავისუფლების იფლას კომიტეტის მიერ და დამტკიცებულია იფლას მმართველი გამგეობის მიერ 2002 წლის 27 მარტს 

გამოქვეყნებულია 2002 წლის 1 მაისს ჰააგაში, ნიდერლანდები. 
მიღებულია იფლას 68-ე გენერალურ კონფერენციაზე 

2002 წლის 23 აგვისტოს გლაზგოში, შოტლანდია
ინგლისურიდან ქართულ ენაზე თარგმნა თეიმურაზ ჩხენკელმა 2004 წელს 
საყოველთაო თავისუფლების, თანასწორობის, ურთიერთგაგებისა და მშვიდობის მისაღწევად არსებითი მნიშვნელობა აქვს ინფორმაციასთან შეუფერხებელ დაშვებას. ამიტომ საბიბლიოთეკო ასოციაციების საერთაშორისო ფედერაცია (იფლა) აცხადებს: 

· ინტელექტუალური თავისუფლება არის ყოველი ადამიანის უფლება ჰქონდეს და გამოხატოს საკუთარი აზრი და, აგრეთვე, ეძებოს და მიიღოს ინფორმაცია; ინტელექტუალური თავისუფლება არის დემოკრატიის საფუძველი და საბიბლიოთეკო მომსახურების დედაბოძი.

· საბიბლიოთეკო და საინფორმაციო პროფესიის ძირითადი მოვალეობაა უზრუნველყოს ინფორმაციასთან თავისუფალი დაშვება რა მატარებელზეც არ უნდა იყოს იგი ჩაწერილი და რომელ ქვეყანაშიც არ უნდა იყოს იგი შექმნილი. 

· ინტერნეტთან შეუფერხებელი დაშვება ბიბლიოთეკებსა და საინფორმაციო სამსახურებში ხელს უწყობს პიროვნებებსა და და მათ გაერთიანებებს განვითარებაში, თავისუფლებისა და წარმატების მიღწევაში.

· უნდა მოისპოს ინფორმაციის გავრცელების შემაფერხებელი დაბრკოლებები, განსაკუთრებით კი ისინი, რომლებიც წარმოშობს უთანასწორობას, სიღატაკესა და სასოწარკვეთილებას. 

ინფორმაციასთან თავისუფალი დაშვება, ინტერნეტი და ბიბლიოთეკები და საინფორმაციო სამსახურები

ბიბლიოთეკები და საინფორმაციო სამსახურები წარმოადგენენ იმ ცოცხალ ორგანიზაციებს, რომლებიც აკავშირებენ ადამიანებს მსოფლიო საინფორმაციო რესურსებთან, მათ შორის იმ იდეებთან და შემოქმედების შედეგებთან, რომელთაც ისინი ეძებენ. ბიბლიოთეკები და საინფორმაციო სამსახურები ხელმისაწვდომს ხდიან კაცობრიობის შემოქმედებისა და კულტურის მრავალფეროვნების ჩანაწერებს ინფორმაციის ნებისმიერ მატარებელზე. 

გლობალური ინტერნეტი საშუალებას აძლევს პიროვნებებსა და მათ ნებისმიერ გაერთიანებებს მთელ მსოფლიოში ერთნაირად, როგორც დიდ ქალაქებში, ასევე ყველაზე პატარა და მოშორობელ სოფლებში, თანაბარი დაშვება ჰქონდეთ ინფორმაციასთან პიროვნებათა სრულყოფისთვის, განათლებისთვის, წახალისებისთვის, კულტურული განვითარებისთვის, ეკონომიკური საქმიანობისთვის და დემოკრატიის პროცესებში ინფორმირებული მონაწილეობისთვის. ყველას შეუძლია წარუდგინოს მსოფლიოს თავისი ინტერესები, ცოდნა და კულტურა. 

ბიბლიოთეკები და საინფორმაციო სამსახურები არსებითად უზრუნველყოფენ ინტერნეტის საყოველთაო ხელმისაწვდომობას. ზოგ მომხმარებელს ისინი თავაზობენ ხელსაყრელ გარემოსა და პირობებს, სწავლასა და დახმარებას, ზოგს კი, უბრალოდ, ინტერნეტში  მუშაობის საშუალებას. ისინი წარმოადგენენ იმ საზოგადოებრივ მექანიზმს, რომელიც საშუალებას იძლევა საზოგადოების სხვადასხვა ფენებისთვის გადაილახოს საინფორმაციო რესურსების, ტექნოლოგიებისა და განათლების ხელმისაწვდომობის განსხვავებებით გამოწვეული დაბრკოლებები. 

ინტერნეტის გამოყენებით ინფორმაციასთან თავისუფალი დაშვების პრინციპები

ინტერნეტთან და ყველა მის რესურსთან დაშვება უნდა იყოს თანხმობაში გაეროს ადამიანის უფლებათა საყოველთაო დეკლარაციასთან და განსაკუთრებით მის მე-19 მუხლთან: 

“ყველას აქვს თავისუფალი აზრისა და მისი გამოხატვის უფლება. აზრის თავისუფლების უფლება შეიცავს საკუთარი შეხედულებების დაუბრკოლებელი გამოხატვისა და დაცვის უფლებას და, აგრეთვე, ინფორმაციის ძებნის, მიღებისა და გადაცემის უფლებას ინფორმაციის ნებისმიერი მატარებლის გამოყენებით და სახელმწიფო საზღვრების მიუხედავად.” 

ინტერნეტის გლობალური ურთიერთკავშირი უზრუნველყოფს ინფორმაციის ისეთი მატარებლის არსებობას, რომელიც ყველას აძლევს საშუალებას გამოიყენოს აზრის თავისუფლების უფლება. ამიტომ ინტერნეტთან დაშვება არ უნდა იზღუდებოდეს არც პოლიტიკური, იდეოლოგიური ან რელიგიური ცენზურით და არც ეკონომიკური პირობების გამო. 

ბიბლიოთეკები და საინფორმაციო სამსახურები ვალდებული არიან მოემსახურონ ყველა მომხმარებელს მიუხედავად ასაკისა, რასისა, ეროვნებისა, სარწმუნოებისა, კულტურისა პოლიტიკური შეხედულებებისა, ფიზიკური ან სხვა ნაკლოვანებებისა, სქესისა და სექსუალური ორიენტაციისა ან რაიმე სხვა მიზეზისა. 

ბიბლიოთეკებმა და საინფორმაციო სამსახურებმა მხარი უნდა დაუჭირონ მომხმარებლის უფლებას ეძებოს და მიიღოს მისთვის საინტერესო ინფორმაცია. 

ბიბლიოთეკებმა და საინფორმაციო სამსახურებმა პატივი უნდა სცენ მომხმარებლის უფლებას დაიცვას პირადი ცხოვრებისა და, მათ შორის, გამოყენებული საინფორმაციო რესურსების კონფიდენციალურობა. 

ბიბლიოთეკებისა და საინფორმაციო სამსახურების პასუხისმგებლობას წარმოადგენს ხარისხიანი ინფორმაციისა და კომუნიკაციების საჯარო ხელმისაწვდომობის უზრუნველყოფა. მომხმარებლები უნდა იყვნენ უზრუნველყოფილი ყველა საჭირო კონსულტაციითა და შესაბამისი გარემოთი, სადაც მომხმარებელს ექნება შესაძლებლობა თავისუფლად და კონფიდენციალურობის დაცვით გამოიყენოს არჩეული საინფორმაციო რესურსები და სამსახურები. 

მრავალ ღირსშესანიშნავ საინფორმაციო რესურსთან ერთად ინტერნეტში არსებობს ბევრი არაზუსტი, არაკორექტული, შეგნებულად მიკერძოებული და ზოგჯერ შეურაცხმყოფელი რესურსიც. ბიბლიოთეკარები ვალდებული არიან არა მარტო უზრუნველყონ მკითხველები საინფორმაციო რესურსებით, არამედ შეასწავლონ კიდეც მომხმარებლებს ინტერნეტისა და ელექტრონული ინფორმაციის ეფექტური გამოყენება. ისინი აქტიურად უნდა გამოჰყოფდნენ სანდო შინაარსის მქონე რესურსებს და ხელს უწყობდნენ ყველას, მათ შორის ბავშვებსა და ახალგაზრდობას, ხარისხიანი ქსელური ინფორმაციის მიღებასა და გამოყენებაში. 

სხვა ძირითად მომსახურებებთან ერთად ინტერნეტთან დაშვება ბიბლიოთეკებსა და საინფორმაციო სამსახურებში უნდა იყოს უფასო. 

მანიფესტის განხორციელება

იფლა მოუწოდებს საერთაშორისო საზოგადოებრიობას მხარი დაუჭიროს ინტერნეტის ხელმისაწვდომობას მთელ მსოფლიოში და, განსაკუთრებით, განვითარებად ქვეყნებში, ისე რომ მიღწეულ იქნეს საყოველთაო სარგებლიანობა იმ ინფორმაციისგან, რომელიც ვრცელდება ინტერნეტის საშუალებით. 

იფლა მოუწოდებს ქვეყნების მთავრობებს ისე განავითარონ ეროვნული საინფორმაციო ინფრასტრუქტურა, რომ ინტერნეტი ხელმისაწვდომი იყოს ქვეყნის მთელი მოსახლეობისთვის. 

იფლა მოუწოდებს ყველა ქვეყნის მთავრობას ხელი შეუწყოს ინტერნეტში განთავსებული ინფორმაციის ნაკადის შეუზღუდავ გავრცელებას ბიბლიოთეკებისა და საინფორმაციო სამსახურების საშუალებით და ინტერნეტთან დაშვებაზე აკრძალოს ცენზურის ან სხვა შეზღუდვების ნებისმიერი მცდელობები. 

იფლა მოუწოდებს საბიბლიოთეკო საზოგადოებრიობას და მათ, ვინც იღებს გადაწყვეტილებებს ეროვნულ ან ადგილობრივ დონეზე, შეიმუშაონ ისეთი სტრატეგიები, პოლიტიკა და გეგმები, რომლებიც განახორციელებენ ამ მანიფესტში ჩამოყალიბებულ პრინციპებს. 

